ԻՄ ԼՌՈՒԹՅԱՆ ՄԵՋ
Իմ լռության մեջ աշխարհն է խոսում,

Աշխարհն է ծնվում-մարում ամեն օր:

Իմ լռության մեջ երգերն են հորդում,

Լույսերն են հոսում խորհուրդով մի խոր:

Կյանքի թարգման եմ ես ամենատես,

Ու հայտնությունն է իմ ՙկամուրջը՚ վեհ,

Ձայների թովիչ վարարումներ են
Ողղվում ինձ երկնից, որ լսում եմ ես:

Չունեմ այլ ընկեր ավելի գերիչ,

Ավելի խորունկ ու ամենահաս.

Հույզերիս եռքին, անսանձ տենչերին
Ականջալուր է միայն նա անխոս:

Մարդիկ միշտ խորթ են, խուլ նրա դիմաց.

Աղմուկի մեջ է մեղեդին նրանց:

Իմը լռությունն ու խոկումն է մով…

Աշխարհն ամեն օր սկսվում է ինձնով:

ՏԵՐԵՎԱԹԱՓ
Իմ հոգում հիմա տերևաթափ է,

Եվ հուշերս ցրված են խռիվ:

Փոթորկված սիրտս թաց, դեռ թմրած է
Անձրևից, արցունքից անհաշիվ:

Եվ պայծառ, և տխուր մի զուգերգ են
Նվագում իմ անցյալն ու ներկան,

Արթնանում մշուշում ու հալվում են
Ձեր դեմքերը, սերեր անբաժան:

Ժամանակ-ծերունին դեռ նստած է
Օրերիս հատույթում անտարբեր,

Տվածից իր գոհ, թեգ նեղսրտած է` 

Չգիտեմ, չի սիրում նա հարցեր…

Իմ հոգում համա~ռ տերևաթափ է,

Եվ գիշերս թիրախն է հուշի:

Աչքերս լքված ու անթարթ են…

Ծերուկ, գեթ դու’ մի բան ինձ հուշիր:

                                  ԱՌԱՋԻՆ ՍԵՐ
Որքան էլ նոր սերեր գտա,

Դու ժպտացիր ինձ անտես,

“Երջանկացա”, թե մոռացա,

Բայց պարզվեց` միշտ ինձ հետ ես:

Ճակատագիր բառին, անկեղծ,

Ես չեմ ուզում հավատալ,

Բայց այնքան հեշտ, այնքան անշեղ
Կյանքս` բեկված, դու մտար…

Օրհնում եմ քեզ ամեն անգամ,

Իմ առաջին սեր պայծառ,

Դու բացեցիր սիրո էջը
Կյանքիս գրքում անավարտ:

Քո վարսերի ոսկեգույնը
Հավերժ ցոլքը իր նետեց
Իմ օրերին, երազներին,

Իմ տենչերին վաղամեռ:

Այսօր, լավս, ուրիշինն ես,

Ուրիշն է քեզ համբուրում,

Այսօր արդեն քո հաջորդն է
Թոթով քեզ մայր անվանում:

Դու էլ այն չես, անշուշտ, այն չես,

Ում բախտս փարոս ընտրեց,

Իմ մեջ, սակայն, կապրես հավետ.

Մինչ ես կամ, սեր, դու իմն ես:

ԱՆՋԱՏ ՈՒ ՄԻԱՍԻՆ
Քո պատշգամբն արդեն, կրակ աղջիկ, 

Էյֆելից էլ տեսարժան է ու թանկ,

Քո հատուկենտ հայացքները հուշիկ
Օրվաս զարդն են անզուգական:

Ուր էլ լինեմ, քայլերս քեզ մոտ են բերում
Ու խենթացած սիրտս կրկին հին իր երգն է երգում:

Աշխարհն հիմա տարօրինակ փոքր է դարձել,

“Մայրաքաղաքը” աշխարհիս ձեր փողոցն է դարձել:

            Ուր ես, հուրս,

            Զուր ես փախչում դու ինձնից:

            Քո աչքերը պարզ ասում են,

            Որ փնտրում ես ինձ ուժգին:

            Չէ, դժվար չէ,

            Չեմ կարող ես չսպասել.

            Երբ խոսում են մեր աչքերը,

            Պետք չէ էլ ոչինչ ասել:

Նուրբ գիշերով ես քեզ հետ եմ մտովի
Ու մտքերս` անսանձ ձիեր, նորից ելել են վարգի…

Կմիանա±նք արդյոք, արդյոք կսիրենք…

Գիտի միայն Աստված, գիտենք միայն մենք:

Բայց փախչում ենք դեռ իրարից ու անջատ`

Վաղուց երկու կես ենք դարձել աննկատ:

Արդեն իմն ես, արդեն քոնն եմ, պարզապես
Խենթ ու խելառ սերն է կապել մեզ այսպես:

ԾՆՆԴՅԱՆ ՏՈՆԻԴ
Քո ծննդյան տոնն է այսօր`

Զարթոնքի, սիրո մի օր,

Ծաղկի թովչանք, ծով բերկրանք կա
Առավոտի մեջ այս պարզկա:

Աշխարհն իմն է, մարդիկ` ժպտուն, 

Սիրտս ուրիշ կերպ է զարկում:

Ամեն միտքս, ամեն շունչս
Այսօր թևում է ձեր տուն:

Ինձ թվում է` բոլոր երգերն
Իմ ու քո մասին են, սեր:

Ու խանդում եմ, զայրանում եմ` 

Լսելով տխուր երգեր…

Տխրությունը ես վանել եմ, 

Ցավ ու փորձանք հեռացրել.

Քո ծնունդն է այսօր, թանկ իմ
Լույսի խարույկ , նոր հույսեր…

Իմ դիմաց ես, օրվա զարդն ես,

Հնչում են վառ կենացներ…

Լուռ դիտում եմ, զմայլվում եմ,

Փնտրում քեզ հարմար խոսքեր:

Զուր , միակս, զուր, հրեշտակս,

Կորել են խոսքերն ի սպառ…

Սրտիս հուրը բռնկվել է
Աչքերիս մեջ սիրահար:

Լուրթ գիշեր է, միայն մենք ենք
Ու մեր իղձերը բազում…

Նուրբ գիշեր է, բորբ գիշեր է,

Համբույրս քեզ` սուրբ երդում:

ՄԵՐ ԵՐԳՆ Է ՆՈՐԻՑ
Իմ ողջ էությամբ լի եմ քեզանով, սեր անդառնալի,

Աչքերս թախծոտ մի փայլ են ստանում անունդ տալիս:

Մեր երգն է նորից հնչում գիշերում…

Երբ բաժանվեցինք` արդեն չեմ հիշում:

Մենակ ես հեռվում, ուրախ ես, տխուր…

Անզոր եմ փնտրել քեզ, չգիտեմ, թե ուր:

Մեր սերը պայծառ ու վառ էր այնքան, 

Որ պիտի այրվեր երևի դաժան:

…Երգը մեր նորից սավառնում է,

Երգը մեր նորից խենթացնում,

Երգը մեր անցած լավ օրերը
Հրաշքով կրկնում է, կրկնում…

Մեկ վայրկյան, և ես քեզ հետ եմ,

Մեկ հնչյուն, ու չկա բաժանում,

Մեկ նվագ` ձայնդ լսում եմ,

Շուրթերիդ բորբ գինով արբենում…

Դու եկար ինչպես լուսաբաց ժպտադեմ,

Քնքշությամբ զուգեցիր օրերս անդեմ:

Գարնան պես եկար, ջինջ անձրևի պես,

Որ հոգիս սիրով, համբույրով ցողեց:

Հեռացանք հանկարծ, կարծես կուրացած,

Միայն այս երգն ինձ հուշ քեզնից մնաց,

Բայց այն ապրում է, ինձ քեզ միացնում,

Հուշում, որ գարունն անդարձ չի անցնում:

ԳԱՅԼՈՐԵՆ
Երբեմն այնպես ուզում եմ լինել
Վայրի, անխնա, բնության պես գիժ,

Ճամփիս չթողնել և ոչ մի արգելք,

Ով դեմ է` տրորել, դառնալ մի պատիժ:

Ժամերին այդ խոլ` քաոսն եմ սիրում,

Նենգոտ խավարն է իմ հոգում տիրում…

Ուզում եմ ապրել պահն ու շպրտել,

Ուզում եմ զգալ ու չմտածել…

Գայլային փայլով այրվող աչքերով
Ելնում եմ փողոց վայրի մի տենդով,

Անորոշության հաշիշով արբած`

Հոգիս փնտրում է նոր, մի նո’ր արկած:

Նորից արբած եմ… “Բարև, աղջնակ”.
Դու էլ ես մերժել կյանքին խեղկատակ:

Մերժել ինձ, անխոս, անչափ անզոր ես.

Հմայքն ինքն այսօր իմ ստրուկն է, գիտես:

Քեզ հետ կլինեմ և մոտ, և կոպիտ,

Կծավալվեմ ցոփ մշտամերժ մարմնիդ…

Անուշ կբացվի դուռն զգայության,

Ու դու կտրվես խենթ իմ գայլությանն…

…Այս մեկն էլ անհետ չքվեց տռփադեմ,

Իմ դեմ  “անտառն” է` փողոցը դժխեմ:

Մութ նրբանցքներում հևում եմ ես դեռ.

Անհագ շուրթերս քեզ դեռ չեն ՙխժռել՚…

“ԱՆԹՈՒՅԼԱՏՐԵԼԻՆ” ՔՈ ԱՆՈՒՆՆ Է, ԿԻՆ
Քո սպասումն այսօր
Ինձ կապում էր խոլ նախնիներիս հետ`

Հեթանոս ու բորբ…

Թաքուն հեքիաթը,

Որ ծնվում էր տաք մեր հայացքներից,

Կրքոտ էր, քան բյուր երազներ վայրի:

Ձայնիդ քաղցրահամ մարգարիտները
Անսանձ օվկիանի շունչ էին բերում,

Որին անձնատուր` 

Ցանկանում էի
Վերանալ, սուզվել, քո խորքում մարել…

Իմը չես, օ, Տեր,

Բայց իմն ես կարծես:

Քոնը չեմ, սակայն
Ինձ նվաճել ես:

Ես ծնունդն եմ քո
Խենթ սպասումի.

Ապրեցրու այնպես,

Ինչպես կհուշվի…

Ժամանակ-հրեշն ինձ վախեցնում է,

Բայց շտապում եմ, Տեր,

Օ, շտապում եմ, Տեր,

Այն օրը, դեպի անխուսափ օրը,

Որ մեզ ընտրել է գլխավոր հերոս,

Որ կանչում է վառ` որպես մի փարոս:

Վախենում եմ կյանք-անսպասելիից,

Բայց ՙԱնթույլատրելին քո անունն է, կին՚…

Ուղեղս վաղուց 

Ձանձրացնում է իր
Քարոզներով հին,

Երբ դիմացն ես իմ…

Ոզում եմ Ոչինչ, բայց Ամենի հետ,

Քեզ հետ, իմ Արփի, ՙփակ կյանքիս արև՚,

Լավ գիտեմ` դու էլ
Երբեմնի ուղեղ-խորհրդատուին
Թունդ արբեցրել ես,

Դու էլ արբել ես…

Նա անզոր հանձնված`

Զգում է օրը,

Զգում է օրը,

Որ գալիս է, Սեր,

Զգում է, բայց ոչինչ,

Չի կարող անել:

Այն մոտենում է, լսում ես, խենթս,

Այն մոտենում է, լսում ես, հրեշտակ,

Այն մոտենում է, թեկուզ հենց վաղը,

Այն մոտենում է, Բացվիր իմ առաջ:                          

ՊԱՐՈՒՀԻՆ
Լույսերի խաղը հոգնած քաղաքում
Այսօր ինձ գտավ կիսամութ բարում,

Ու ՙճշմարտախեղդ՚ հոգիս ծարավի
Տրվեց մի վայրի, դյութիչ ալիքի…

Ռիթմի մեջ վառվող մեկեն հալեցրի
Բոլոր կապանքներն այս մռայլ երկրի:

ՙԿարմիրը՚ հանկարծ պարուրեց ինձ խենթ,

Պարող մարմնում կորցրի ճամփան ետ:

      Օ, սևաչ նազանք, շքեղ պարուհի,

      Հմայքիդ ծովում անուշ ինձ տանջիր:

      Ես  “Անծանոթն” եմ, ինձ վաղուց գիտես,

      Մոռացրու ինձ էլ` ով եմ, ուր եմ ես…

      Մարմնիդ մեղեդին թող երկնեմ, անգին,

      Պատմիր դրախտից, օձից, խնձորից…

      “…Դրախտն այստեղ է”… Օ, հրաշք` ցինիկ:

       Չթողնես ինձ ետ, բոցավառ աղջիկ:

Սիրածս գույնը գիշերն է այսօր,

Միակ մոլորակն` այս բարը կանչող…

Բաժակների զանգ ու խավար փափուկ,

Ցանկության մրրիկ ու նուրբ մի շշուկ:

Շարժումը կարմիր այրում է նորից,

Մերկությամբ գինով դարձնում ինձ կրքից…

Արի մոլորվենք, վերանանք այսօր,

Դուռը դեպի “Կյանք” եկ այսօր փակենք:

                       ԴՈՒ ՏԻԿՆԻԿ ԷԻՐ
Դու տիկնիկ էիր, որին ցանկացա ես շնչավորել,

Կայծակ աչքերիդ խորքում սիրակեզ
Փնտրում փորձեցի ես տեսնել…

Տեսա լոկ հայացք, ուր չկար արվեստ:

Բազում գիշերներ դարձան վեհ ծեսեր
Անձիդ, հմայքիդ երկրպագության…

Միայն տողերում վառեցիր լույսեր,

Լույսեր, որ անսեր` մի օր չքացան:

Քեզ հիշելն այսօր և դառն է, և թանկ,

Ես կարոտում եմ երբեմն նրան,

Ով երազ էր խենթ այն ժամանակ
Ու քո մեջ էր` սին, գտել հանգրվան:

Առայժմ, տիկնիկ, գուցե հանդիպենք,

Անշուշտ, դու սիրված շքեղ կլինես…

Սակայն պչրանքդ, ողջ հուրդ արդեն
Չեմ փոխի ձոնած ոչ մի տողիս հետ:

ՕՐ ՈՒՐԻՇԻ ԿՆՈՋ ՀԵՏ
Դու նայեցիր` ես հասկացա, որ Ձանձրացող կինն ես,

Դու հևացիր` հասկացա, որ նա երեկ էլ չկար…

Այնտեղ, ուր մտքով թևեցիր,”ՙսլացա” ես,

Փախչել անխոս մեր դաշինքից անհնար էր:

Ու բաժակները բոցեղեն հաջորդեցին իրար,

Այն, ինչ որ փնտրում էին մենք, շռայլում էր գինին…

Մատանուդ վանող խոժոռությունն էլ չկար,

Երբ հանվեցիր, թվացիր ինձ նույնիսկ չքնաղ…

              Բոցավառ կին, այսօր դու չե’ս,

              Քո բնությունն է վայրի,

              Գիշերվաս կին, արդյոք ճիշտ է
              Լինել այդքա~ն կանացի:

              Դրախտն այսօր մենք, անկասկած,    

                                                     կնվաճենք,

              Բայց հյուրընկալ կլինի այն վաղը քեզ,

                                                     Երբ “կզարթնես”…

             /…Ինչքա~ն լավն ես…/

Պատմում ես քո մանկությունից,

Կանացի գաղտնիքներից:

Քրքջում ենք անզուսպ, երգում,

Մոլորվում եմ քո ձայնում:

Թվում է, թե ինչ-որ մեկը
Ժամադրել էր նույնիսկ մեզ.

Երևի նա` ամուսինը,

Որ չկար ոչ միայն երեկ:

…Մոլորվելով` մոլորեցրի
Քեզ, մեկ օրվա Դիցուհի,

Թե չլիներ քո ձանձրույթը,

Այլ պատճառ կհնարեի:

Արդյոք դու± իմ  “ցանցը” ընկար,

Թե ես դարձա քո գերին`

Հետաքրքիր չեր այդ հարցը 

Մինչ պահը, երբ գնացիր…

ԱՅՆՏԵՂ, ՈՒՐ ԴՈՒ ԵՍ
Ինձ մարդիկ հաճախ հարցնում են`

Ով է նա, ում փնտրում է հոգիս,

Ու բառերն այդ պահին վերանում են,

Միայն դեմքդ է շողում անհայտից:

Սերը շատ-շատ մարդիկ հորինում են,

Բացատրում, խոսում են, խոսում…

Ես բոլոր խոսքերից այդ փախչում եմ
Ու կյանքի շուրջպարին խենթ տրվում:

Դու այնտեղ ես, ուր երգն ու արևն է,

Դու այնտեղ ես, ուր վարդն է բուրում,

Դու այնտեղ ես, ուր ես սավառնում եմ
Ու չարից ժպիտով ազատվում:

Հանդիպումը մեր ես արդեն զգում եմ,

Հանդիպում, որին շատ եմ սպասել…

Չենք տեսել, մենք իրար չգիտենք,

Բայց դու միշտ ինձ հետ ես եղել:

Բախտն ինձ միշտ քո տեսքով է շոյել,

Քեզ փնտրել ու գտել եմ նրան…

Ինձ պետք չեն դափնիներ ու գանձեր,

Երբ դու իմն ես, իմն է աշխարհ:

Քեզ ոչինչ խոստանալ չեմ ուզում,

Միայն սեր արևի պես անմար:

Կյանքի խենթ ու հավերժ շուրջպարում
Թող գտնենք վերջապես մենք իրար:

«Բացվիր իմ առաջ» հեղինակային աուդիոգիրքը մատչելի է կայքում
       ... Մի ամբողջ կյանք` վերածված բանաստեղծության:
... Մի ամբողջ կյանք` վերածված բանաստեղծության:


«Բացվիր իմ առաջ» խորագիրը կրող ժողովածուի բանաստեղծությունները ժամանակակից են և նույնիսկ համարձակ: Արտահայտված են ամենատարբեր հոգեվիճակներ` առաջին սեր, երազային սիրեցյալի փնտրում, փոխադարձ սեր, կարոտ, մարմնական սիրո վայելք... Վերնագրերն արդեն իսկ խոսում են իրենց մասին:

Կոմպոզիցիաների տպավորիչ լինելուն շատ է օգնում բնական ու անբռնազբոս ասմունքը և, իհարկե, ներդաշնակ երաժշտական ձևավորումը, որը և խորհրդավոր է, և վերերկրային, և սեքսուալ… 

Բանաստեղծությունների մեծամասնությունն ունի իրական հիմք,այնպես որ դրանցից ամեն մեկն անձամբ ինձ համար շատ թանկ է ու նշանակալից: Մի ամբողջ կյանք է այստեղ` վերածված բանաստեղծության՚:

Ես պատրաստ եմ համագործակցության նաև այն երգահանների հետ, ովքեր ցանկություն կհայտնեն այս բանաստեղծությունների վրա երաժշտություն գրել, քանի որ դրանք կառուցվածքով ու հնչողությամբ շատ երգային են:

